Na osnovu člana 61. stav (9) Zakona o vodama („Službene novine Federacije BiH“, broj 70/06), federalni ministar okoliša i turizma uz saglasnost federalnog ministra poljoprivrede, vodoprivrede i šumarstva  d o n o s i:
PRAVILNIK

O IZMJENAMA I DOPUNAMA PRAVILNIKA O POSTUPCIMA I MJERAMA U SLUČAJEVIMA AKCIDENATA NA VODAMA I OBALNOM 

VODNOM ZEMLJIŠTU
Član 1.

U Pravilniku o postupcima i mjerama u slučajevima akcidenta na vodama i obalnom vodnom zemljištu (Službene novine Federacije BiH broj 71/09 i 102/18),
član 6. mijenja se i glasi:
„(1) U slučaju incidentnog zagađenja, svako pravno i fizičko lice koje primijeti da je došlo do incidentnog zagađenja dužno je  odmah, bez odlaganja, po saznanju o nastalom zagađenju obavijestiti najbližu policijsku upravu, odnosno najbliži operativni centar civilne zaštite koji imaju dežurni telefon 24 sata.

(2) Policijska uprava ili operativni centar civilne zaštite iz stava (1) ovog člana informaciju o dojavi o nastalom zagađenju, odnosno opasnosti od zagađenja vode, prosljeđuje nadležnoj Agenciji za vode, koja obavještava  najbližeg općinskog/kantonalnog/federalnog vodnog i okolišnog inspektora.
(3) Općinska/kantonalna/federalna vodna i okolišna inspekcija i mjesno nadležna agencija za vode, dužne su imenovati dežurne kontakt osobe koje će biti dostupne 24 sata za prijem i prosleđivanje dojave na nadležno postupanje.  
(4) Nadležna agencija za vode će u saradnji sa nadležnim općinskim/kantonalnim/federalnim vodnim i okolišnim inspektorom neposredno po saznanju o zagađenju voda ili nastanku opasnosti od zagađenja, angažirati lokacijski najbližu ovlaštenu laboratoriju za uzimanje uzoraka vode.

(5) Ovlaštena laboratorija iz stava (4) ovog člana  će uzeti  uzorke vode i  na licu mjesta izvršiti analizu osnovnih parametara i rezultate analize i uzete uzorke dostaviti  nadležnoj Agenciji za vode na dalje ispitivanje.  

(6) Nadležna Agencija za vode je dužna radi postupanja po st. (4) i (5) ovog člana sklopiti Ugovore o poslovnoj saradnji s ovlaštenim laboratorijama za ispitivanje voda u Federaciji Bosne i Hercegovine. 
(7) Ugovori iz stava (6) ovog člana moraju da sadrže i obavezu imenovanja dežurne kontakt osobe ispred ovlaštene laboratorije koja mora biti dostupna 24 sata svaki dan, uključujući dane vikenda i praznike.

(8) Ukoliko dođe do promjene dežurne kontakt osobe iz stava (7) ovog člana, ovlaštena laboratorija je dužna o tome blagovremeno obavijestiti nadležnu Agenciju za vode.“
Član 2.
U članu 7. stav (2) mijenja se i glasi:

„(2) Najbliži općinski/kantonalni/federalni vodni inspektor iz člana 1. ovog Pravilnika će u saradnji sa glavnim federalnim vodnim inspektorom utvrditi stepen ugroženosti i u skladu sa nadležnostima donijeti rješenje o preduzimanju potrebnih mjera iz člana 10.  Pravilnika.“
 U članu (7) u stavu (3) ispred riječi „inspektor“ dodaje se riječ „nadležni“.
U članu (7)  iza stava (3) dodaju se novi st. (4) i  (5) koji glase:
„(4) Metodologiju za procjenu rizika za incidentna zagađenja iz tač.1.,2. i 3. stava (3) ovog člana donose  Agencije za vode.

(5) Na osnovu metodologije iz stava (4) ovog člana Agencije za vode i  kantonalna ministarstva nadležna za vode  u saradnji sa nadležnom Agencijom za vode,  dužne su  izraditi Procjenu rizika za incidentna zagađenja voda iz stava (3) ovog člana i iste objaviti na svojim službenim web stranicama.“
Član 3.
U članu 9. iza stava (4) dodaje se novi stav (5) koji glasi:
„(5) Agencije za vode su dužne organizovati najmanje godišnju provjeru operativnih planova iz stava (3) i (4) ovog člana u vidu obuke svih funkcijskih jedinica plana na neku simuliranu incidentnu situaciju“ 
Član 4

U članu 10. iza stava (2) dodaje se novi stav (3) koji glasi:

„(3) Rješenje iz stava (2) ovog člana nadležni vodni inspektor odmah, bez odlaganja dostavlja nadležnoj Agenciji za vode i nadležnom ministarstvu za okoliš, a doneseno rješenje ove institucije su dužne objaviti na svojim službenim web stranicama.“

Dosadašnji stav (3) postaje stav (4) i glasi:

 „(4) Šema plana postupanja i obavještavanja javnosti u slučaju incidentnog zagađenja vode data je u Prilogu A. ovog Pravilnika.“
Član 5.

U članu 15. u  stavu  (1) riječi:  „postupci dati u Prilogu 2 ovog pravilnika:“ zamjenjuju se  riječima:  „sljedeće aktivnosti:“

U članu 15. u stavu  (1) iza tačke 8. dodaje se nova tačka 9. koja glasi:

„9. Proglašenje prestanka provođenja mjera iz tačke 8. ovog člana, nadležno ministarstvo za okoliš, nadležna Agencija za vode i nadležna uprava za inspekcijske poslove objavljuju na svojim web stranicama u cilju informisanja javnosti.“
Član 6.

U članu 16. u stavu (1) riječi: „postupci, dati u Prilogu 2. ovog pravilnika:“ zamjenjuju  se riječima: „sljedeće aktivnosti:“

Član 7.

U članu 17. u stavu (1) riječi  „postupci dati u Prilogu 3. ovog pravilnika:“ zamjenjuje se riječima „sljedeće aktivnosti:“

U članu 17. u stavu (1) iza tačke 4. dodaje se nova tačka 5. koja glasi:

„5. Proglašenje prestanka provođenja mjera iz tačke 4. ovog člana nadležno ministarstvo za okoliš, nadležna Agencija za vode i nadležna uprava za inspekcijske poslove objavljuju na svojim web stranicama u cilju informisanja javnosti.“
Član ​​​8.
U članu 20. stav (2) mijenja se i glasi:

„(2) Sastavni dio ovog Pravilnika je Prilog A.“ 
Član 9.
Prelazne odredbe

(1) Ugovore iz člana 1. stav (6) ovog Pravilnika Agencije za vode će sklopiti u roku od dva mjeseca od dana stupanja na snagu ovog pravilnika. 
(2) Metodologiju iz člana 2. stav (4) ovog pravilnika Agencije za vode će donijeti u roku od tri mjeseca od dana stupanja na snagu ovog pravilnika.
(3) Procjenu rizika za incidentna zagađenja voda iz člana (2) stav (5) ovog Pravilnika, Agencije za vode i nadležna kantonalna ministarstva za vode u saradnji sa Agencijama za vode, će izraditi u roku od šest mjeseci od dana stupanja na snagu ovog pravilnika.
(4) Obuku iz člana 3. stav (5) ovog pravilnika, Agencije za vode će izvršiti u roku od šest mjeseci od dana stupanja na snagu ovog pravilnika.
(5) Agencije za vode će u skladu s članom 9. stav (3) Pravilnika, u roku od devet mjeseci od dana stupanja na snagu ovog pravilnika  izvršiti reviziju Rješenja o proglašenju Federalnog operativnog plana za incidentna zagađenja III stepena ugroženosti u Federaciji Bosne i Hercegovine („Službene novine Federacije Bosne i Hercegovine“, broj 19/20). 
(6) Revizija Rešenja iz stava (5) ovog člana mora sadržavati procjenu rizika iz člana 2. stav (5) ovog pravilnika i decidno utvrđene obaveze i uloge nadležnih institucija.
Član 10.

Stupanje na snagu
Ovaj pravilnik stupa na snagu narednog dana od dana objave u „Službenim novinama Federacije BiH“.
Broj: 04/2-02-19-766/23

  
                          

 M I N I S T R I C A
Sarajevo,
12.2023. godine








                                                    dr.sc. Nasiha Pozder

OBRAZLOŽENJE

1. ZAKONSKI OSNOV

Zakonski osnov za donošenje Pravilnika o izmjenama i dopunama Pravilnika o postupcima i mjerama u slučajevima akcidenta na vodama i obalnom vodnom zemljištu sadržan je u odredbama člana 61. stav (9) Zakona o vodama („Službene novine Federacije BiH“, broj 70/06) kojim je propisano da federalni ministar okoliša i turizma uz saglasnost federalnog ministra poljoprivrede, vodoprivrede i šumarstva  propisuje postupak i mjere koje se preduzimaju u slučaju incidenata, te u članu 19. Zakona o organizaciji organa uprave u Federaciji BiH („Službene novine Federacije BiH“, broj: 35/05) kojima je definisano da organi uprave donose podzakonske propise kada su na to zakonom izričito ovlašteni. Prema navedenom pravnom osnovu donesen je Pravilnik o postupcima i mjerama u slučajevima akcidenta na vodama i obalnom vodnom zemljištu („Službene novine Federacije BiH“, broj 71/09 i 102/18), te se u skladu sa istim pravnim osnovu donosi i Pravilnik o izmjenama i dopuna tog Pravilnika.

2. RAZLOZI ZA DONOŠENJE

Federalna ministrica okoliša i turizma je Rješenjem broj:04/2-02-19-766/23 od 31.10. 2023. godine formirala Radnu grupu za potrebe analize i prijedloga eventualnih izmjena/dopuna Pravilnika o postupcima i mjerama u slučajevima akcidenta na vodama i obalnom vodnom zemljištu („Službene novine Federacije BiH broj 71/09 i 102/18, u daljem tekstu: Pravilnik).

Radna grupa je izvršila zadatak u skladu s navedenim rješenjem i identifikovala nedostatke u pravnom okviru o incidentnim zagađenjima, odnosno nedostatke u njegovoj provedbi u inspekcijskom postupanju, neophodnost u brzini dojave o incidentu, brzini uzimanja uzorka, te u okviru analize uzela u obzir i potrebe realizacije Preporuka iz Nacrta Revizorskog Izvještaja  broj: 01-02-10-11-7-2203-8/23 iz oktobra 2023. godine za Federalno ministarstvo okoliša i turizma i to:

Preporuku broj 7. „U saradnji s Federalnim ministarstvom poljoprivrede, vodoprivrede i šumarstva osigurati izradu procjene rizika za incidentna zagađenja voda, uključujući i vode mora.“ i

Preporuku broj 8. „U saradnji s agencijama za vodna područja osigurati da se Federalni operativni plan za incidentna zagađenja voda III stepena ugroženosti unaprijedi, kako bi sadržavao sve potrebne elemente i jasnije utvrdio obaveze i ulogu pojedinačnih institucija.“
Vezano za Preporuku broj 7. Revizije, Federalno ministarstvo poljoprivrede, vodoprivrede i šumarstva je izvjestilo Vladu FBiH i Ured za reviziju Federacije Bosne i Hercegovine da Pravilnik ne može tretirati more, a na osnovu čega je donesen Zaključak Vlade FBiH broj: 03-21-531/2021 od 19.04. 2021. godine i slijedom istog akt Vijeća Ministara broj: 05-07-1-2128-67/21 od 4.11. 2021. godine, kojim se zadužuje Ministarstvo vanjske trgovine i ekonomskih odnosa da preduzme odgovorajuće aktivnosti na razmatranju i usvajanju potrebne regulative i planova u skladu s navedenim zaključkom Vlade Federacije BiH, kojim će propisati jasne obaveze i odgovornosti pojedinačnih institucija u dijelu upravljanja i zaštite obalnih morskih voda i teritorijalnog mora. Takođe, Strategija upravljanja vodama Federacije BiH 2022-2032 je predvidjela isti način upravljanja morem.
U Pravilniku o izmjenama i dopunama Pravilnika o postupcima i mjerama u slučajevima akcidenta na vodama i obalnom vodnom zemljištu utvrđen je prijedlog izmjena i dopuna odredbi koje regulišu bolju brzinu dojave o incidentu, brzinu uzimanja uzorka, nadležnost u proglašenju stepena ugroženosti, izradu Metodologije za procjenu rizika i izradu Procjene rizika, obavezu revizije Federalnog operativnog plana za incidentna zagađenja voda III stepena ugroženosti, kako bi isti sadržavao sve potrebne elemente i jasnije utvrdio obaveze i ulogu pojedinačnih institucija te je poboljšan i preciziran Prilog A u smislu usaglašavanja sa  predloženim izmjenama  i dopunama  Pravilnika
3. OBRAZLOŽENJE POJEDINIH ODREDBI

Članom 1. Pravilnika o izmjenama i dopunama  Pravilnika o postupcima i mjerama u slučajevima akcidenta na vodama i obalnom vodnom zemljištu definisan je hitan način dojave u slučaju incidentnog zagađenja, način angažovanja lokacijski najbliže ovlaštene laboratorije za ispitivanje voda za uzimanje uzoraka i analize osnovnih parametara. Obzirom da je laboratorija AVP Sava Sarajevo do sada imala probleme u praksi za uzimanje uzoraka, daje se mogućnost i drugim lokacijski najbližim ovlaštenim laboratorijama da iste uzmu, urade analize osnovnih parametara  i dostave Agenciji na dalje ispitivanje. 

Članom 2. je predloženo je da se stav (2) člana 7. Pravilnika izmjeni iz razloga što je zbog hitnosti djelovanja u slučaju incidentnog zagađenja potrebno  da lokacijski najbliži  općinski/kantonalni/federalni vodni inspektor u saradnji sa glavnim federalnim vodnim inspektorom utvrdi stepen ugroženosti  i u skladu sa nadležnostima donese rješenje o preduzimanju potrebnih mjera.

Takođe, a svrhu postupanja po Preporuci Revizije, izvršena je dopuna člana 7. novim st. (4) i (5) kojim se zadužuju Agencije za vode za izradu Metodologije i Procjene rizika, čiji su zadaci i poslovi  propisani  čl. 29., 155. i 156. Zakona o vodama („Službene novine Federacije BiH“, broj:70/06) za koje su osnovane u svrhu vršenja stručno-tehničkih poslove iz oblasti voda. 

Članom 3. izvršena je dopuna člana 9. novim stavom (5) kojim se zadužuju Agencije za vode da organizuju najmanje godišnju provjeru operativnih planova u vidu obuke svih funkcijskih jedinica plana na neku simuliranu incidentnu situaciju. Navedeno je potrebno radi provjere pripremljenosti za postupanje svih uključenih institucija, grupa i  osoba u slučaju incidenata, za šta su Agencije za vode kao stručno-tehničke ustanove iz oblasti voda osposobljene da osiguraju obuku i sredstva za ovu namjenu.

Članom 4. izvršena je dopuna člana 10. novim stavom (3) kojim je propisano da Rješenje o naloženim mjerama, nadležni vodni inspektor odmah, bez odlaganja dostavlja nadležnoj Agenciji za vode i nadležnom ministarstvu za okoliš, a doneseno rješenje ove institucije su dužne objaviti na svojim službenim web stranicama. Navedenom dopunom poboljšava se način obavještavanja javnosti. Takođe, novim stavom (4) izvršena je dopuna ovog člana kojom se unapređuje šema plana postupanja i obavještavanja javnosti u slučaju incidentnog zagađenja vode u Prilogu A. ovog Pravilnika.

Članom  5. izvršena je dopuna člana 15. novom tačkom 15. kojom je propisan način obavještavanja javnosti o proglašenju prestanka provođenja mjera na otklanjaju incidentnog zagađenja.

Članom  6. izvršeno je usklađivanje s odredbom člana 8. ovog pravilnika, odnosno ovim pravilnikom briše se  Prilog 2. iz razloga što isti nije usklađen s Federalnim operativnim planom koji treba da se reviduje u skladu s članom 9. stav (5) ovog pravilnika.

Članom  7. izvršeno je usklađivanje s odredbom člana 8. ovog pravilnika, odnosno ovim pravilnikom briše se Prilog 3. zbog neusklađenosti s Federalnim operativnim planom koji je potrebno da se reviduje u skladu s članom 9. stav (5) ovog pravilnika. Takođe, dodaje se nova tačka 5. kojom je propisan način obavještavanja javnosti o proglašenju prestanka provođenja mjera na otklanjaju incidentnog zagađenja.

Članom 8. izvršena je izmjena stava (2) člana 20. Pravilnika kojim se briše Prilog 2. i Prilog 3. zbog neusklađenosti s Federalnim operativnim planom koji treba da se reviduje u skladu s članom 9. stav (5) ovog pravilnika.

Članom 9. stav (1)  dat je rok za provođenje obaveze sklapanja  Ugovora iz člana 1. stav (6) ovog pravilnika;
Stavom (2)  dat je rok za provođenje obaveze izrade Metodologiju iz člana 2. stav (4) ovog pravilnika;

Stavom (3)  dat je rok za provođenje obaveze izrade Procjene rizika za incidentna zagađenja voda iz člana (2) stav (5) ovog pravilnika;

Stavom (4)  dat je rok za provođenje obaveze provođenja obuke iz člana 3. stav (5) ovog Pravilnika;
St. (5) i (6) dat je rok za provođenje obaveze revizije Rješenja o proglašenju Federalnog operativnog plana za incidentna zagađenja III stepena ugroženosti u Federaciji Bosne i Hercegovine.

Članom 10. definisan je rok stupanja na snagu predloženih izmjena i dopuna ovog pravilnika.

4. PROCES JAVNIH KONSULTACIJA 

5. PROCJENA EKONOMSKE OPRAVDANOSTI DONOŠENJA PROPISA,     OBRAZLOŽENJE FINANSIJSKIH SREDSTAVA ZA PROVOĐENJE          PROPISA I FINANSIJSKE EFEKTE

Za realizaciju ovog pravilnika nije potrebno izdvajanje finansijskih sredstava iz Budžeta Federacije BiH. 

6. OCJENA USKLAĐENOSTI SA EU ZAKONODAVSTVOM 

Ovim Pravilnikom se ne vrši usklađivanje sa zahtjevima EU zakonodavstva iz oblasti voda jer ovaj pravilnik ne reguliše materiju koja je predmet usklađivanja sa sekundarnim izvorom prava EU u oblasti voda pa nije urađen uporedni prikazi i popunjena izjava o usklađenosti. 

U skladu sa odredbama Uredbe o postupku procjene uticaja propisa („Službene novine Federacije BiH“, broj 67/20) procjena uticaja predmetnog propisa se ne prilaže.

